
Agencija za zaštitu ličnih podataka
u Bosni i Hercegovini
S a r a j e v o


Sarajevo, 24.04.2017.
Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11) postupajući po prigovoru XXXX YYYY, zastupanog po punomoćniku XXXX YYYY, advokatu iz Mostara, protiv Javnog preduzeća Autoceste Federacije BiH d.o.o. Mostar, zbog traženja da se uz prijavu na konkurs za izbor kandidata za članove uprave Javnog preduzeća Autoceste Federacije BiH d.o.o. Mostar, koji je objavljen u „Službenim novinama Federacije BiH“ broj: 10 od 10.02.2017., dostavi uvjerenje o nekažnjavanju za krivično djelo i privredni prestup i uvjerenje o nevođenju krivičnog postupka,  Agencija za zaštitu ličnih podataka u Bosni i Hercegovini, donosi : 

R  J  E  Š  E  NJ  E

I. Prigovor XXXX YYYY, protiv Javnog preduzeća Autoceste Federacije BiH d.o.o. Mostar, zbog traženja da se uz konkursnu prijavu po konkursu za izbor kandidata za članove uprave Javnog preduzeća Autoceste Federacije BiH d.o.o. Mostar, koji je objavljen u „Službenim novinama Federacije BiH“ broj: 10, od 10.02.2017., dostavi uvjerenje o nekažnjavanju za krivično djelo i privredni prestup i uvjerenje o nevođenju krivičnog postupka, usvaja se kao djelimično osnovan.
II. Nalaže se Javnom preduzeću Autoceste Federacije BiH d.o.o. Mostar, da ispravi činjenično stanje prouzrokovano nezakonitim traženjem uvjerenja o nekažnjavanju od podnosioca prigovora.
III. Javno preduzeće Autoceste Federacije BiH d.o.o. Mostar, dužno je bez odlaganja izvršiti mjeru naloženu u stavu II. dispozitiva ovog rješenja i o tome pismeno obavijestiti Agenciju u roku od 15 dana.  
O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je prigovor XXXX YYYY (u daljem tekstu: podnosilac prigovora) protiv Javnog preduzeća Autoceste Federacije BiH d.o.o. Mostar (u daljem tekstu: Javno preduzeće), zbog traženja da se uz konkursnu prijavu po konkursu za izbor kandidata za članove uprave Preduzeća, koji je objavljen u „Službenim novinama Federacije BiH“ broj: 10, od 10.02.2017., dostavi i uvjerenje o nekažnjavanju za krivično djelo i privredni prestup i uvjerenje o nevođenju krivičnog postupka.  
Podnosilac prigovora  navodi da je „prisiljen tekstom konkursa” dostavio uvjerenja opštinskog i kantonalnog suda, dok uvjerenje nadležnog MUP-a nije dostavio, zbog čega je bio eliminisan iz konkursne procedure. 
Smatrajući da je traženjem navedenih dokumenata u konkursnoj proceduri došlo do povrede njegove privatnosti, te da zbog nedostavljanja uvjerenja o nekažnjavanju nije smio biti eliminsan iz konkursne procedure, podnosilac prigovora zahtijeva sljedeće:
· “da se poništi ili stavi van snage odluka-obavještenje Komisije za provođenje konkursnog postupka broj: NO 1.01-XXXX/17 od XX.XX.2017. i njegova prijava uzme u razmatranje kao potpuna i dopuštena;
· podredno, ukoliko Komisija ne uzme u obzir u razmatranje njegovu prijavu kao dopuštenu i potpunu, žalilac zahtijeva da se poništi kompletan Javni konkurs za izbor kandidata za članove uprave JP Autoceste FBiH d.o.o. Mostar objavljen u Sl. novinama FBiH broj 10, dana 10.02.2017.;

· ili, pak, da se navedeni konkurs poništi djelimično u dijelu u kojem se traži da kandidati prilože uvjerenje o nekažnjavanju.”

Uz prigovor su dostavljeni sljedeći dokumenti:

· Punomoć za XXXX YYYY, advokata iz Mostara;

· Fco. prigovora na raspisani konkurs od 10.02.2017. i na odluku-obavijest broj: Nо. 1.01-XXXX/17 od XX.XX.2017.;

· Fco. javnog konkursa objavljenog u „Službenim novinama Federacije BiH“ - Oglasni dio, broj: 10/17 od 10.02.2017.;
· Fco.  obavijesti Preduzeća broj: NO1.01-XXXX/17 od XX.XX.2017.;
· Fco. jedne stranice Zakona o krivičnom postupku Federacije BiH i to član 227. (Davanje podataka iz kaznene evidencije);
· Fco. jedne stranice Zakona o krivičnom postupku BiH, i to član 212. (Davanje podataka iz kaznene evidencije);

· Fco.  mišljenja Agencije broj: 03-1-37-2-79-2/10 od 03.03.2010.;

· Fco. rješenja Agencije broj: UP103-1-37-1-19-5/16 ZL od 08.04.2016. i 

· Fco. presude Suda BiH broj: S1 3 U 008643 12 U od 10.12.2014.

Budući da je podnosilac u prigovoru naveo činjenice i priložio dokaze na osnovu kojih se može utvrditi stanje stvari, Agencija je provela skraćeni postupak u skladu sa članom 132. stav (1) Zakon o upravnom postupku („Službeni glasnik BiH“, broj: 29/02, 12/04, 88/07, 93/09, 41/13 i 53/16). 

Predmet ovog postupka je bila ocjena da li je Javno preduzeće imalo pravni osnov da traži od kandidata, odnosno podnosioca prigovora, da uz prijavu na konkurs dostavi uvjerenje o nekažnjavanju, uvjerenje o nekažnjavanju za privredni prestup i uvjerenje o nevođenju krivičnog postupka. 

U provedenom postupku,  Agencija je utvrdila sljedeće:
Uvidom u tekst predmetnog konkursa utvrđeno je da se u dijelu koji se odnosi na potrebna dokumenta koja treba dostaviti uz prijavu, između ostalih, traži  i dostavljanje:
· „da nisu osuđivani za krivično djelo i privredni prestup nespojivo sa dužnosti u Upravi društva pet godina od dana pravosnažnosti presude, isključujući vrijeme zatvorske kazne, te da im presudom suda nije zabranjeno obavljanje aktivnosti u upravi društva (priložiti dokaz: uvjerenje o nekažnjavanju ne starije od tri (3) mjeseca izdato od nadležnog Kantonalnog suda, Opštinskog suda i uvjerenje nadležnog MUP-a)“.
Podnosilac prigovora nije dostavio uvjerenje o nekažnjavanju za krivično djelo koje izdaje MUP po mjestu rođenja lica, ali je dostavio uvjerenje o nekažnjavanju za privredni prestup koje izdaje nadležni opštinski sud i uvjerenje o nevođenju krivičnog postupka koje izdaje nadležni Kantonalni sud po mjestu prebivališta.
Prigovor je djelimično osnovan.

Zakon o zaštiti ličnih podataka („Službeni glasnik BiH“, broj: 49/06, 76/11 i 89/11), (u daljem tekstu: Zakon) predstavlja temeljnu legislativu koja neposredno određuje obradu ličnih podataka. Shodno članu 1. Zakona, njegov osnovni cilj je da se svim licima na teritoriji Bosne i Hercegovine, bez obzira na njihovo državljanstvo ili prebivalište, osigura zaštita ljudskih prava i temeljnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose. 

U skladu sa članom 3. Zakona:  

-  „lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica,”  

- „kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.”
- “ posebne kategorije podataka su svi lični podaci koji otkrivaju:  
a) rasno porijeklo, nacionalno ili etničko porijeklo, političko mišljenje ili stranačku pripadnost, ili članstvo u sindikatima, religijsko, filozofsko ili drugo uvjerenje, zdravstveno stanje, genetski kod, seksualni život;  
b) krivične presude;  
c) biometrijske podatke.“  
Dakle, Javno preduzeće je kontrolor, koji je tražio od podnosioca prigovora, kao kandidata, da uz prijavu na konkurs za člana uprave Javnog preduzeća dostavi uvjerenje o nekažnjavanju, uvjerenje o nekažnjavanju za privredni prestup i uvjerenje o nevođenju krivičnog postupka. 
Podnosilac prigovora nije dostavio uvjerenje o nekažnjavanju za krivično djelo koje izdaje MUP po mjestu rođenja lica, ali je dostavio uvjerenje o nekažnjavanju za privredni prestup koje izdaje nadležni opštinski sud i uvjerenje o nevođenju krivičnog postupka koje izdaje nadležni Kantonalni sud po mjestu prebivališta. Zbog nedostavljanja uvjerenja o nekažnjavanju, prijava podnosioca prigovora je odbačena kao nepotpuna. 
Shodno članu 30. Zakona, nosilac ličnih podataka, kada ustanovi ili posumnja da je došlo do povrede njegovog prava, ili da postoji direktna opasnost za povredu prava, može podnijeti prigovor Agenciji radi zaštite svojih prava i zahtijevati da se kontrolor ili obrađivač suzdrže od takvih radnji i isprave činjenično stanje prouzrokovano tim radnjama.
U članu 4. Zakona propisani su osnovni principi obrade ličnih podataka kojih su se obavezni pridržavati svi kontrolori. Zakon u članu 4. stav (1) tačka a) propisuje da je kontrolor obavezan da lične podatke obrađuje na pravičan i zakonit način. Princip pravičnosti i zakonitosti obrade ličnih podataka podrazumijeva obradu ličnih podataka koja je propisana zakonom ili podzakonskim aktom donesenim na osnovu zakona, a kojima je regulisana određena oblast. 
Shodno principu pravičnosti i zakonitosti relevantni propisi u ovoj pravnoj stvari su:

·  Zakon o krivičnom postupku Federacije BiH („Službene novine Federacije BiH“, broj: 35/03, 37/03, 37/06, 56/03, 78/04, 28/05, 55/06, 27/07, 53/07, 09/09, 12/10, 08/13 i 59/14) (u daljem tekstu: ZKP)  i 

· Zakona o prekršajima Federacije BiH („Službene novine Federacije BiH“ broj: 63/14).  
Članom 227. stav (2) ZKP-a, propisano je da se podaci iz kaznene evidencije mogu, na obrazložen zahtjev, dati i državnim organima, ako još traju određene mjere sigurnosti ili pravne posljedice osude. Prema odredbama stava (3) istog člana ovog zakona, propisano je da se podaci iz kaznene evidencije mogu dati građanima, o njihovoj osuđivanosti ili neosuđivanosti, ukoliko su im ti podaci potrebni radi ostvarivanja njihovih prava, dok je stavom (4) istog člana tog zakona, propisano da niko nema pravo tražiti od građana da podnese dokaze o svojoj osuđivanosti, odnosno neosuđivanosti.   
Iz navedenih odredbi ZKP-a nedvosmisleno proizlazi da niko, pa ni Javno preduzeće, nema pravo da od lica koja se prijavljuju na predmetni konkurs traži da uz prijavu prilože uvjerenje o neosuđivanosti, odnosno nekažnjavanju. Međutim, ukoliko postoji pravni osnov, organ može službenim putem, za izabrane kandidate, pribaviti podatak iz kaznene evidencije od nadležnog organa koji vodi evidenciju o tome, ako još traju određene mjere sigurnosti ili pravne posljedice osude.
Dakle, Javno preduzeće je, traženjem od podnosioca prigovora da uz prijavu na konkurs dostavi uvjerenje o nekažnjavanju, prouzrokovalo direktnu opasnost za povredu prava na privatnost u pogledu obrade njegovih ličnih podataka.

Na osnovu navedenog, Agencija je utvrdila da je Javno preduzeće, traženjem da podnosilac prigovora, kao kandidat, dostavi uvjerenje o nekažnjavanju, postupilo suprotno članu 227. ZKP-a, čime je došlo do povrede principa iz člana 4. stav 1) tačka (a) Zakona, koji obavezuje kontrolora da lične podatke obrađuje na pravičan i zakonit način.

ZKP, izričito, ne propisuje zabranu prikupljanja uvjerenja o nevođenju krivičnog postupka od građana, kao što je to slučaj sa uvjerenjem o nekažnjavanju. 

Nadalje, u konkursu se od kandidata zahtijevalo i da ispunjavaju opšti uslov koji se odnosi na neosuđivanost za privredni prestup, te da o tome dostave odgovarajući dokaz - uvjerenje nadležnog opštinskog suda.

S tim u vezi, relevantne su odredbe člana 101. (Davanje podataka iz evidencije) Zakona o prekršajima Federacije BiH  kojim je propisano sljedeće:

(1) „Podaci iz evidencije mogu se dati samo ako sud utvrdi da za to postoje opravdani razlozi.

(2) Podaci iz evidencije mogu se dati samo: drugom sudu, nadležnom tužilaštvu, organima unutrašnjih poslova i organima inspekcije u vezi sa krivičnim postupkom ili postupkom za prekršaj koji se vodi protiv lica koje je ranije bilo kažnjavano za prekršaj, organima nadležnim za izvršenje sankcija za prekršaje ili nadležnim organima koji učestvuju u postupku brisanja kazne.

(3) Na obrazložen zahtjev nadležnog organa vlasti ili lica, mogu se dati podaci iz evidencije ako još traju određene pravne posljedice kazne ili zaštitne mjere, ili ako za to postoji opravdan interes zasnovan na zakonu.
(4) Ako je odluka o kazni brisana, podaci o toj odluci nikom se ne daju osim sudu i nadležnom  tužilaštvu u vezi sa postupkom za prekršaj koji se vodi protiv lica čija je odluka brisana.“
Shodno citiranoj odredbi, Javno preduzeće nema zabrane da od kandidata u konkursnoj proceduri traži dostavljanje uvjerenja o neosuđivanosti za privredni prestup. 

Dakle, u odnosu na zahtjev da kandidati uz prijavu na konkurs dostave uvjerenje o nevođenju krivičnog postupka i uvjerenje o neosuđivanosti za privredni prestup, nije utvrđena povreda principa pravičnosti i zakonitosti.
Na osnovu izloženog, Agencija je utvrdila da je traženjem od podnosioca prigovora, kao kandidata, da uz prijavu po konkursu za člana uprave Javnog preduzeća, priloži uvjerenje da nije kažnjavan, Javno preduzeće povrijedilo princip iz člana 4. stav 1. tačka a) Zakona, te je naložena upravna mjera da se ispravi činjenično stanje prouzrokovano nezakonitim traženjem uvjerenja o nekažnjavanju od podnosioca prigovora. 
Shodno navedenom, a u skladu sa članom 40. stav (2) tačka e) Zakona, riješeno je kao u dispozitivu ovog rješenja.

Pouka o pravnom lijeku:

Protiv ovog rješenja nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.

Dostavljeno:

-  Podnosiocu prigovora,
                                                                D I R E K T O R

-  Javno preduzeće Autoceste 
    Federacije BiH, d.o.o. Mostar                                                            Petar  Kovačević                                                                                                                                 

   ul. Braće Fejića  bb                                                                             
   88000 Mostar,

-  a/a 

